
akoe masih anak-anak, kaloe tida, hm! itoe bangsat The Tay Heu nanti taoe rasa."

„Ja, memang begitoe oemoemnja keadahan di dalem doenia, siaoya," kata Tan A Toa, „orang jang mempoenjai hati, tida mempoenjai itoe tenaga, sabaliknja jang mempoenjai itoe tenaga, tapi hatinja soeda poentoel pengrasahannja ! Kita tjoema bisa meliatin sadja kadjahatan oendjoek pergaroehnja, dan keadilan terpendem di dalem neraka."

„Tapi, apatah istrinja Lie In tida bisa bikin pengadoean pada pembesar jang lebih atas, seperti pada tihoe di Tjoantjice, atawa kaloe di sana masih djoega belon mendapet keadilan, toch masih bisa bikin pengadoean pada soenboe dan tjongtok di Hoktjioe?"

„Ja, itoe memang boleh," saoet Tan A Toa; „tapi segala apa moesti dengen oewang, kaloe tida ada oewang segala apa tida aken bisa berdjalan; sedeng Lie In koetika mati boleh dibilang soeda tida mempoenjai satoe apa, malah onkost boeat merawatin iapoenja mait djoega, kabarnja didapetken dari iapoenja tetangga-tetangga jang berhati dermawan. Dengen begitoe tjara bagimana ia bisa mempoenjai oewang boeat bekal pergi ka kota Tjoantjioe atawa ka iboekota provincie? Akoe rasa boeat iaorang poenja onkost penghidoepan sadja, soeda sanget soeker, djangan kata boeat onkost perkara."

„Oh, kaloe begitoe, dengen sasoenggoenja dalem ini doenia tida ada keadilan," berkata Tan Kie Hou dengen djengkel; „sedeng itoe hiapkek jang tertoelis dalem boekoe-boekoe, semoeanja isepan djempol belaka!"

Tan A Toa tida bisa berkata satoe apa, salaennja mengelah napas pandjang. Sebab ia poen pikir boleh djadi prihal itoe hiapkek jang banjak ditjeritaken

